
Il-Kumitat iltaqa' fil-Parlament, il-Belt Valletta, fil-5:10 p.m.





MINUTI

Il-Minuti tal-Laqgħa Nru 18 li saret fl-24 ta’ Ġunju 2019 ġew ikkonfermati.


ABBOZZ TA’ LIĠI LI JEMENDA L-ORDINANZA DWAR IL-PENSJONIJIET

PENSIONS ORDINANCE (AMENDMENT) BILL

Skont riżoluzzjoni fis-Seduta Nru 238 tat-Tlieta, 18 ta’ Ġunju 2019, il-Kumitat iltaqa’ biex jikkonsidra dan l-Abbozz ta’ Liġi.


Klawsola 2 – Emenda tal-artikolu 8E tal-Att prinċipali.
Clause 2 – Amendment of article 8E of the principal Act.

IĊ-CHAIRPERSON (Onor. Glenn Bedingfield): Rimarki? Il-Ministru Michael Falzon.

ONOR. MICHAEL FALZON (Ministru għall-Familja, Drittijiet tat-Tfal u Solidarjetà Soċjali): Sur President, permezz ta’ din il-klawsola se nkunu qegħdin nemendaw l-artikolu 8E tal-Ordinanza dwar il-Pensjonijiet sabiex ikun inkluż l-uffiċċju tas-Segretarju Permanenti Ewlieni fil-lista ta’ uffiċjali pubbliċi li l-kalkolu tal-pensjoni tagħhom isir skont l-istess Ordinanza. Ir-raġuni hija li kellna każ ta’ persuna li kienet okkupat kariga ogħla minn dik li rtirat biha minn maċ-Ċivil. Għaldaqstant qed nintroduċu ċerti kundizzjonijiet biex il-kalkolu tal-pensjoni jkun ibbażat fuq l-aktar kariga għolja li jkun okkupa l-uffiċjal.

L-Ordinanza dwar il-Pensjonijiet diġà tipprovdi għall-pensjoni tas-Segretarji Permanenti iżda ma tipprovdix għal dik tas-Segretarju Permanenti Ewlieni. Illum din mhux qed toħloq problema għax illum is-Segretarju Permanenti Ewlieni huwa wkoll is-Segretarju tal-Kabinett, li wkoll huwa intitolat li l-pensjoni tinħadimlu b’dan il-mod, però ’l quddiem jaf ikollna problema u allura permezz ta’ din il-klawsola qed inżidu wkoll is-Segretarju Permanenti Ewlieni fil-lista.
IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 2. Dawk favur? (Onor. Membri: Aye) Dawk kontra? Agreed.

Klawsola 2 għaddiet nem. con. u ġiet ordnata ssir parti mill-Abbozz ta’ Liġi.


Klawsola 3 – Emenda tal-artikolu 9 tal-Att prinċipali.
Clause 3 – Amendment of article 9 of the principal Act.

IĊ-CHAIRPERSON: Rimarki? Il-Ministru.

ONOR. MICHAEL FALZON: Permezz ta’ din il-klawsola se nkunu qegħdin nemendaw l-artikolu 9 tal-Ordinanza dwar il-Pensjonijiet, li jitkellem dwar l-età tal-pensjoni. Bħalissa uffiċjal pubbliku huwa obbligat li jirtira mal-età ta’ 65 sena. Permezz ta’ din il-klawsola qed ngħidu li uffiċjal pubblika jista’ jew jirtira fl-età ta’ 60 sena, jew fl-età pensjonabbli tiegħu jew jekk ikun jixtieq, jista’ jibqa’ jservi anke wara l-età pensjonabbli tiegħu u allura mhux se jkun aktar obbligat li jirtira fl-età ta’ 65 sena bħala massimu. Għandna nies li jkunu qabżu l-65 sena imma xorta waħda jkun għad għandhom x’joffru lill-pajjiż. Għalhekk, permezz ta’ din l-emenda se jkun possibbli għal dak li jkun li għalkemm jista’ jirtira ta’ 65 sena, jista’ jibqa’ jagħti kontribut. 

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 3. Dawk favur? (Onor. Membri: Aye) Dawk kontra? Agreed.

Klawsola 3 għaddiet nem. con. u ġiet ordnata ssir parti mill-Abbozz ta’ Liġi.


Klawsola 4 – Emenda tar-regolament 4 tal-Iskeda tal-Att prinċipali.
Clause 4 – Amendment of regulation 4 of the Schedule of the principal Act.

IĊ-CHAIRPERSON: Rimarki? Il-Ministru.

ONOR. MICHAEL FALZON: Permezz ta’ din il-klawsola se jiġi mħassar proviso mill-Iskeda tal-Ordinanza dwar il-Pensjonijiet, liema proviso jitkellem dwar il-gratuity u kemm wieħed jikkomuta jew ma jikkommutax. Hawnhekk qegħdin nagħtu l-possibbiltà li wieħed ma jitlef xejn mill-gratuity tiegħu.

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 4. Dawk favur? (Onor. Membri: Aye) Dawk kontra? Agreed.

Klawsola 4 għaddiet nem. con. u ġiet ordnata ssir parti mill-Abbozz ta’ Liġi. 


Klawsola 1 u t-Titolu għaddew nem. con. u ġew ordnati jsiru parti mill-Abbozz ta’ Liġi.


IĊ-CHAIRPERSON: Il-Ministru.

ONOR. MICHAEL FALZON: Sur President, nipproponi li l-Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

IĊ-CHAIRPERSON: Hawn qbil? (Onor. Membri: Iva)

Fuq mozzjoni tal-Ministru għall-Familja, Drittijiet tat-Tfal u Solidarjetà Soċjali l-Kumitat qabel li jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att biex jemenda l-Ordinanza dwar il-Pensjonijiet, Kap. 93” għadda mill-Kumitat mingħajr emendi.

Fil-5:17 p.m. id-diskussjoni fi stadju ta’ Kumitat ta’ dan l-Abbozz ta’ Liġi ġiet konkluża u l-Kumitat aġġorna.

